
23
MORGUNBLAÐIÐ MIÐVIKUDAGUR 27. MAÍ 2009

Í loftinu Þeir eru ekki ófimlegir „öldungarnir“, Birgir Guðjónsson læknir og Benedikt Hjartarson, sem hér aðstoðar Birgi, en Þórir Kjartansson íþróttakennari stýrir æfingum „gamla fólksins“. 

Golli

Eiður Svanberg Guðnason | 26. maí 

Molar um málfar LXXV
… Makalaus heilsíðuaug-
lýsing frá fyrirtækinu And-
ersen & Lauth birtist í
Fréttablaðinu 23.5. ’09.
Undir nafni fyrirtækisins
stendur á ensku: Outlet,

Vintage & One off. Hversvegna enska? Er
ekki verið að höfða til Íslendinga?

Efst í auglýsingunni er orðið verslun
skrifað með z. Það er einnig gert í fyrstu
línu meginmáls auglýsingatextans. Neðar
í textanum er talað um kvenverslun með s
og herraverslun með z. Hvílíkt endem-
isrugl!! Hvað er annars kvenverslun? Í
auglýsingatextanum eru einnig sletturnar
(innan gæsalappa, – engin afsökun) one
off flíkur og vintage flíkur. Þar er og orðið
fjársjóðskista, sem ég kann ekki að meta.
Venjulegra er að tala um fjársjóðakistu.

Ég held næstum því að þessi auglýsing
sé nýtt met í subbuskap. Auglýs-
ingastofan sem ber ábyrgð á þessari aug-
lýsingu er svo metnaðarlaus sem mest
má verða og veit ekki hvað vönduð vinnu-
brögð eru …
Meira: esgesg.blog.is

FORSÍÐUFRÉTT Morgunblaðs-
ins þann 20. maí síðastliðinn bar
fyrirsögnina „Fornleifastofnun sök-
uð um hæpnar starfsaðferðir“.
Þessu fylgdi svokölluð fréttaskýring
sem byggðist á greinargerð eftir
forstjóra Framkvæmdasýslu rík-
isins þar sem hann dylgjar um
meinta misnotkun Fornleifastofn-
unar Íslands á meintri markaðs-
ráðandi stöðu sinni. Það er hug-
arburður forstjórans eins og fram
hefur komið, en fyrir mitt leyti vil
ég lýsa því yfir að ég hafði engin afskipti af brott-
rekstri Albínu Huldu Pálsdóttur úr doktorsnámi
við City University of New York og engin sam-
skipti við leiðbeinendur hennar vegna þess máls
né útboðsmála á svokölluðum Alþingisreit. Þvert
á móti því sem gefið er í skyn í umfjöllun blaðsins
er mér engin þökk í þessum brottrekstri og ég
harma þá sóun sem í honum felst. Þá er frásögn
blaðsins af samskiptum mínum við meistaranema
minn ósönn. Ég hvet hinsvegar alla mína nem-
endur til að einbeita sér frekar að námi sínu ef
þeir geta valið milli þess og að vinna launavinnu.
Háskóli Íslands hefur sett sér metnaðarfull mark-
mið um eflingu framhaldsnáms og ég er stoltur af
þeim fjölda meistaranema í fornleifafræði sem
hefur útskrifast undir minni handleiðslu und-
anfarin ár.

Fornleifastofnun Íslands
Ég var í hópi þeirra sem komu Fornleifa-

stofnun Íslands á fót árið 1995 og hef setið í stjórn
hennar frá upphafi. Ég var starfsmaður þar til
ársins 2002 þegar ég tók við kennarastöðu við Há-
skóla Íslands en stofnunin hefur áfram verið vett-
vangur og umgjörð rannsókna minna og ég tek
þátt í margvíslegu rannsóknar-, þróunar- og út-
gáfustarfi á vegum hennar. Þessi tilhögun hefur
verið með vitund Háskólans enda hefur hann haft
af henni ýmsan ávinning. Vöxtur og viðgangur
Fornleifastofnunar Íslands er mér metnaðarmál
ekki síður en þróun kennslugreinarinnar við Há-
skóla Íslands. Greinin nýtur góðs af frjóu vett-
vangs- og vísindasamstarfi Fornleifastofnunar og

nemendur Háskólans hafa átt greið-
an aðgang að rannsóknarbúnaði, að-
stöðu og sérfræðiráðgjöf á stofn-
uninni. Ég tel að íslenskt samfélag
megi vera stolt af að eiga jafnöfluga
rannsóknarstofnun á sviði forn-
leifafræði.

Gróðasjónarmið 
eða vísindalegur metnaður?

Fornleifastofnun Íslands er sjálfs-
eignarstofnun sem þýðir að hún er
ekki rekin með hagnað einhverra
eigenda í huga, heldur byggist starf-
semi hennar á hugsjón um öflugar

vísindarannsóknir í íslenskri fornleifafræði og
menningarsögu. Sú afstaða er grundvöllurinn að
góðum árangri stofnunarinnar. Hún væri ekki
trúverðugur aðili að alþjóðlegu rannsóknarsam-
starfi og fengi ekki alla þá rannsóknarstyrki sem
hún hefur fengið nema af því að vísindalegur
metnaður hennar er ótvíræður og árangurinn
sýnilegur. Fjölmargir rannsóknarsjóðir, íslenskir
og erlendir hafa veitt stofnuninni mikla styrki,
m.a. til kostnaðarsamra og mannaflakrefjandi
langtímaverkefna. Það væri andstætt sömu hags-
munum ef stofnunin beitti þeim aðferðum sem
forstjóri Framkvæmdasýslunnar sakar hana um.
En vísindalegur metnaður Fornleifastofnunar er
líka ástæðan fyrir ágreiningi hennar við fram-
kvæmdaaðila eins og Framkvæmdasýslu ríkisins
sem vilja halda niðri kostnaði við fornleifarann-
sóknir með því að gera sem minnstar gæðakröfur. 

Þessi ágreiningur snýst bæði um ólík markmið
og um ólíkt gildismat: Framkvæmdasýsla ríkisins
sér fornleifarannsókn sem hindrun sem þurfi að
ryðja úr vegi með sem minnstum kostnaði á sem
skemmstum tíma. Allir sem hafa meira hug-
myndaflug sjá hinsvegar að fornleifarannsókn
getur verið – ef vel er að verki staðið – fjárfesting,
aðgerð sem skilar arði, nýrri þekkingu og nýjum
skilningi, sem hægt er að virkja til að auðga og
styrkja bæði íslenska menningu og atvinnulíf. Það
er því verið að spara eyrinn en kasta krónunni
þegar útboðum er beitt til að ná niður kostnaði
við fornleifarannsóknir. Þeir sem tapa á því eru
þeir sem alltaf borga brúsann þegar upp er stað-
ið: skattgreiðendur og neytendur.

Að vernda menningarverðmæti
Útboð á fornleifarannsókn á Alþingisreit síð-

astliðið vor var áfall fyrir íslenska fornleifafræði.
Íslenskir fornleifafræðingar eiga nú fyrir höndum
baráttu til að tryggja að fagleg sjónarmið og vís-
indaleg gæði séu sett ofar skammtímahags-
munum peningaafla,og að vandaðri meðferð verð-
mætra fornleifa verði ekki fórnað á altari
gróðans. Þetta er engin einkabarátta Fornleifa-
stofnunar heldur hagsmunamál allra þeirra fyr-
irtækja og stofnana sem starfa á þessu sviði.
Greinargerð forstjóra Framkvæmdasýslunnar er
sett saman til að varpa rýrð á þá sem hafa andæft
þessari óheillaþróun og til að veikja málstað
þeirra sem vilja að menningarverðmæti þjóð-
arinnar séu meðhöndluð af ýtrustu varkárni af
færustu sérfræðingum. 

Í þessu eru mörg álitamál, siðferðileg, vís-
indaleg, menningarleg, stjórnsýsluleg og efna-
hagsleg, sem full ástæða væri til að taka til ræki-
legrar opinberrar umræðu. Ég fagna því að
dylgjur forstjóra Framkvæmdasýslunnar séu nú
komnar í réttan farveg hjá Samkeppniseftirlitinu.
Jafnframt tel ég að tími sé kominn til að stokka
spilin og gefa upp á nýtt: Það er ekki heppilegt til
lengdar að vísindarannsóknir séu háðar útboðum
og hið opinbera verður að hafa afdráttarlausa
stefnu um að ekki megi slá af gæðakröfum við
fornleifarannsóknir vegna framkvæmda. Nú um
stundir er beitt við þetta hefðbundnum útboðum
á vegum opinberrar innkaupastofnunar, rétt eins
og við vegagerð. Ef sú aðferð reynist ekki duga til
að tryggja fræðileg vinnubrögð og varðveislu
menningarverðmæta, verða stjórnvöld að finna
aðrar leiðir.

Eftir Orra Vésteinsson » ... hið opinbera verður að
hafa afdráttarlausa stefnu

um að ekki megi slá af gæða-
kröfum við fornleifarann-
sóknir vegna framkvæmda

Orri Vésteinsson 

Höfundur er dósent í fornleifafræði við Háskóla Ís-
lands og situr í stjórn Fornleifastofnunar Íslands.

Fornleifagröftur: græðgi eða vísindi? BLOG.IS

Héðinn Björnsson | 26. maí

Kristjanía lifir!
Eignarrétturinn nær ekki
lengra en til þess sem
eigandinn eða ríkið getur
varið. Það er einfaldlega
ekki hægt að ryðja Krist-
janíu meðan íbúarnir eru
jafn duglegir að sækja

stuðning meðal dansks almennings,
verja sig árásum og endurbyggja það
sem ríkið rífur niður og þeir hafa verið
hingað til.

Það sannast þar hið fornkveðna að
aðeins þau lög gilda í raun sem fólkið
styður enda hefur ekki einu sinni lög-
regluríki tök á að fylgjast með öllum.
Meira: hedinnb.blog.is




